
   НэхъыфIу
къалъытахэм ящыщщ

КъБР-м и Парламентым и деж щыIэ 
ЩIалэгъуалэ палатэм и еплIанэ хэхы-
гъуэм и япэ зэхуэсыр жэпуэгъуэм и 23-м 
екIуэкIащ. Абы хэтащ республикэм и Пар-
ламентым и УнафэщI Егоровэ Татьянэрэ 
абы и къуэдзэ Жанатаев Сэлимрэ.

ЗЭIУЩIЭР къыщызэIуихым КъБР-м и 
Парламентым ЕгъэджэныгъэмкIэ, щIэны-
гъэмрэ щIалэгъуалэ политикэмкIэ и коми-
тетым и унафэщI Азычэ Светланэ депутат-
хэм я цIэкIэ парламентар ныбжьыщIэхэм 
ехъуэхъуащ ЩIалэгъуалэ палатэм и еплIанэ 
хэхыгъуэм и лэжьыгъэм зэрыщIидзэмкIэ. 
Абы жиIащ Парламентым нобэ хэтхэм я 
щIэблэ ныбжьыщIэм зыпэрыт Iуэхухэр 
тэмэму зэфIигъэкIыну зэрыщыгугъыр.

ЗэIущIэм хэтахэм хъуэхъу псалъэ гуа-
пэхэмкIэ захуигъэзащ КъБР-м и Парла-
ментым и УнафэщI Егоровэ Татьянэ. Абы 
зэрыжиIамкIэ, ЩIалэгъуалэ палатэм ха-
гъэхьэнухэр хэплъыхьыпауэ къыхахащи, 
дэтхэнэри жылагъуэ лэжьыгъэм щыгъу-
азэщ, и ныбжьэгъухэм я Iуэху зыIутымрэ 
ахэр зыхущIэкъухэмрэ ещIэ.

- ИлъэситIым къриубыдэу фэ зэфIэв-
гъэкIынухэм елъытащ палатэм адэкIэ иIэну 
пщIэмрэ республикэм и щIалэгъуалэм я 
дежкIэ абы и мыхьэнэуэ щытынумрэ. Фэ 
фызыпэрыува IэнатIэм фыпэрытыпхъэщ 
жыджэру, зэфIэкI къэвгъэлъа гъуэу, сыту 
жыпIэмэ, ЩIалэгъуалэ палатэм хэтхэм 
республикэм и унафэщIхэр куэдкIэ що-
гугъ. Ахэрщ Iуэхур япэкIэ зыгъэкIуэтэнур, 
къэкIуэну зэманым республикэр зезыхьэну 
къызыпэщытыр, - къыхигъэщхьэхукIащ 
Егоровэ Татьянэ. Абы зэIущIэм хэтахэм гу 
лъаригъэтащ республикэм и ЩIалэгъуалэ 
палатэм хэтахэм ящыщу тIу Парламентым 
и етхуанэ хэхыгъуэм и депутату зэрыха-
хам.

БлэкIа хэхыгъуэм ЩIалэгъуалэ палатэм 
зэфIигъэкIахэм кIэщIу тепсэлъыхьри, Его-
ровэ Татьянэ къыхигъэщащ, зэрыщыту 
къап щтэмэ, абы арэзы укъызэрищIыр. 
Спи керым жиIащ палатэм и иджырей хэхы-
гъуэм хэтхэм законхэр гъэхьэзырыным гу-
лъытэ нэхъыщхьэ хуащIыпхъэу къызэ ри-
лъытэр.

- Ди дежкIэ хуабжьу гъэщIэгъуэнщ рес-
публикэм къыпэщыт къалэн нэхъыщ-
хьэхэм, псом хуэмыдэу щIалэгъуалэм я 
лэжьэкIэмрэ псэукIэмрэ ехьэлIахэм, пар-
ламентар ныбжьыщIэхэр зэреплъыр. Абы и 
лъэныкъуэкIэ фэ фызэкъуэувэну икIи 
зэщIэгъэуIуауэ фылэжьэну дыфщогугъ. 
ЩIалэгъуалэ палатэм пщIэшхуэ имыIэмэ, 
ар зэпымыууэ емыфIакIуэмэ, абы хэтхэми 
ехъулIэныгъэ хэхахэр къахуэхьынукъым, - 
къыхигъэщхьэхукIащ спикерым.

ЗэIущIэм хэтахэм Iэ зэраIэтам ипкъ ит-
кIэ, КъБР-м и Парламентым и деж щыIэ 
ЩIалэгъуалэ палатэм и унафэщIу Шести-
рублёв Сергей, абы и къуэдзэхэу Мамбэт 
Муратрэ Ульбашевэ Джамилэрэ, секретару 
Корсаковэ Галинэ хахащ. Апхуэдэу КъБР-м 
и Парламентым и деж щыIэ ЩIалэгъуалэ 
палатэм и лIыкIуэу УФ-м и Федеральнэ 
Зэхуэсым и Къэрал Думэм и деж щыIэ ЩIа-
лэгъуалэ парламентым хагъэхьащ ЕхъулIэ 
Къантемыр.

ЗэIущIэм апхуэдэу щаубзыхуащ ЩIалэ-
гъуалэ палатэм и зэхэлъыкIэр. Законхэр 
гъэхьэзырынымкIэ, правовой, социальнэ, 
экономикэ IуэхухэмкIэ, нэгъуэщIхэмкIи 
унэтIыныгъэ нэхъыщхьэхэр яубзыхури, 
комиссэу 9 къызэрагъэпэщащ.

Фигу къэдгъэкIыжынщ ЩIалэгъуалэ па-
латэр зищIысыр. Ар Къэбэрдей-Балъкъэр 
республикэм и щIалэгъуалэм я сэбэп зы-
хэлъ хэр хъумэнымкIэ закон лъабжьэхэр 
къызэгъэпэща хъуным хуэгъэзауэ КъБР-м 
и Парламентым дэIэпыкъуэгъу хуэхъу 
коллегиальнэ чэнджэщэгъу органщ. ЩIа-
лэгъуалэ палатэм хэтщ республикэм и 
жылагъуэ зэгухьэныгъэхэм, щIыналъэхэм 
щыIэ жылагъуэ зэгухьэныгъэхэм, муници-
пальнэ районхэмрэ къалэ округхэмрэ щIы-
пIэ унафэр зегъэкIуэнымкIэ я органхэм я 
деж щIалэгъуалэ политикэм ехьэлIауэ щыIэ 
чэнджэщэгъу органхэм, еджапIэ нэхъыщ-
хьэхэм я студентхэм я зэгухьэныгъэхэм я 
лIыкIуэхэр, апхуэдэу политикэ партхэм я 
щIыналъэ къудамэхэм я лIыкIуэхэр.

БАТЫР Любэ,
КъБР-м и Парламентым

и пресс-IуэхущIапIэм и унафэщI.



Зэрызиужьыну
щIыкIэм щытопсэлъыхь

Ещанэ увыпIэр къахь

Фэеплъ зэхьэзэхуэ

 ЗрагъэхъулIэну
зыпэплъэхэмрэ
бюджетымрэ



Дер Едыдж и къуэ Вячеслав 1949 
гъэм шыщхьэуIум и 20-м Адыгэ-
Хьэблэ къуажэм къыщалъхуащ.

Къэрэшей-Шэрджэс Республикэм и 
гъэзэщIакIуэ властым къыбгъэдэкI 
лIыкIуэу Урысей Федерацэм и Феде-
ральнэ Зэхуэсым ФедерацэмкIэ и Со-
ветым, абы щIы-ерыскъыгъуэ полити-
кэмрэ щIыуэпсыр къэгъэсэбэпыным-
кIэ и комитетым хэтщ.

Абы лэжьэн щIидзащ 1975 гъэм, 
«Черкесский консервный завод» 
IуэхущIапIэм и мастеру. 

Дер Вячеслав илъэс зэхуэмыдэхэм 
щылэжьащ «Черкесский хлебозавод», 
«Эркен-Шахарский сахарный завод» 
IуэхущIапIэхэм.

1990 - 2001 гъэхэм «Меркурий» 
ООО-м и вице-президенту, 2001 - 2002 
гъэхэм фирмэм и президенту щытащ.

2002 гъэм щыщIэдзауэ 2010 гъэ 
 хъуху «Меркурий-2» ООО-м и прези-
дентщ. 

Къэрэшей-Шэрджэс Республикэм и 
ЦIыхубэ ЗэIущIэм (Парламентым) и 
етIуанэ, ещанэ, еплIанэ зэхуэсы-
гъуэхэм я депутату щытащ.

2011 гъэм Къэрэшей-Шэрджэс Рес-
публикэм и Iэтащхьэ Темрезов Рашид 
и унафэкIэ, КъШР-м и гъэзэщIакIуэ 
властым къыбгъэдэкIа лIыкIуэу Уры-
сей Федерацэм и Федеральнэ Зэхуэ-
сым ФедерацэмкIэ и Советым сенато-
ру хагъэхьащ.

Политикэмрэ хыхьэхэкI Iуэхумрэ 
хуэIэижь, адыгэ лъэпкъым и жылагъуэ 
гъащIэм жыджэру хэлIыфIыхь цIыху 
щыпкъэм и къекIуэкIыкIам, лъэпкъ 
Iуэхум, бизнесым, нэгъуэщIхэми тед-
гъэпсэлъыхьыну ди гуапэу иджыблагъэ 
сенаторым дыIущIащ.

Лъэпкъымрэ унагъуэмрэ
- Вячеслав, Дерхэ я лъэпкъ жыгым, 

укъызыхэкIам уатезгъэпсэлъыхьынут. 
- Дерхэ ди лъэпкъым хуэгъэзауэ 

еплъыкIэ зэхуэмыдэхэр щыIэщ. Тхыдэр 
зыджхэм къызэралъытэмкIэ, Дерхэ я 
лъэпкъ жыгым и лъабжьэр АбхъазымкIи, 
КъэбэрдеймкIи, АдыгеймкIи, Шапсы-
гъымкIи къыщожьэ. 

Тхыдэтх гуэрым зэритхымкIэ, 1557 гъэм 
Къэбэрдейм щекIуэкI зэхэтыкIэм ири-
мыарэзыуэ, КъухьэпIэ КавказымкIэ Iэп-
хъуауэ щытащ уэркъ гуп. Абыхэм Дер уна-
гъуэцIэр зезыхьэхэри яхэтауэ къыхощ. 
Адыгэ Республикэм Дер-Хьэблэ зэрыщы-
Iар абы и щыхьэту къыщIэкIынщ. 

ИужькIэ, Кавказ зауэр къыщыхъейм, 
абыкIэ къиIэпхъукIри, иджырей Къэрэ-
шей-Шэрджэсым зэкъуэшитI - Мухьэ мэд-
рэ Ахьмэдрэ - къыщыхутащ. Зыр мы хэ-
гъуэгум къинэри, адрейр КъуэкIыпIэ 
Гъунэ гъум кIуащ. Нобэ КъуэкIыпIэ Гъу-
нэгъум хыхьэ къэралхэм къиIэпхъукIыу 
Къэбэрдей-Балъкъэрыр, Адыгэ Республи-
кэр псэупIэ зыщIа Дерхэр хамэ къэралым 
икIыжауэ щыта, дэ дыкъызытепщIыкIы-
жахэм ящыщщ.

- ЩIыналъэ зыбжанэм щыпсэу Дерхэм 
сыт хуэдэ зэпыщIэныгъэ зэхувиIэ?

- Япэ дыдэ Адыгейм Дерхэ я хьэблэр 
щызэфIэзыгъэувэжыну и ужь ихьауэ 
щытар си шынэхъыжь Станиславт. 

Ди лъэпкъым къыхэкIауэ и ныбжьыр 
илъэс 93-м иту дунейм ехыжащ Адыгейм 
щыпсэу Дерхэ ящыщ, политик, къэрал 
лэжьакIуэ ЩауэцIыкIу Пщымахуэ и анэр. 
А бзылъхугъэр къызыхэкIа лъэпкъым 
иригушхуэрт, ар илъытэрт.

Си къуэш нэхъыжьу слъытэ Пщымахуэ 
IэнатIэшхуэхэр иIыгъыу Москва къалэм 
щылэжьащ. Щытащ къэралым и къалащ-
хьэм и архитектор нэхъыщхьэм и къуэ-
дзэу, Адыгэ Республикэм и лIыкIуэу Моск-
ва къалэм щылэжьащ, УФ-м и РЖД-м и 
унафэщI Аксёновым и къуэдзэуи щытащ. 
Иджы пенсэм кIуащ. ЗэпыщIэныгъэфI 
зэхудиIэщ, дызэIуощIэ, дызэрыIыгъщ.

Ди республикэм щыпсэу, Дер унэцIэр 
зезыхьэ унагъуэ 15-ри апхуэдэщ. Амери-
кэми унагъуитI щопсэу. Ахэр Къуэ кIыпIэ 
Гъунэгъум икIыу абыкIэ Iэпхъуахэм 
ящыщщ. Мыбдежым къыхэзгъэщыну сы-
зыхуейр зыщ: Дерхэ я лъэпкъыр зэры зэ-
фIэувэрэ абы щыщ дэтхэнэми игъэ -
щыпкъэ хьэл-щэн нэхъыщхьэщ напэмрэ 
щIы хьымрэ хъумэныр. Абы дызэ рыте-
мыкIыным дэри дыхущIокъу.

- Иджы уи унагъуэм - уи адэ-анэм, 
къыбдалъхуахэм нэхъ щхьэихауэ къыт-
хутепсэлъыхь.

- Зэуэ жысIэнщи, узыфIэмыкIыжыну гу 
къабзэрэ псэ хьэлэлрэ зиIэ адэ-анэщ сэри, 
си шыпхъуми, си къуэшитIми гъащIэ 
къыдэзытар. Ди адэм и цIыху щIыкIэу 
щытам игъащIэкIи дылъэщIыхьэнукъым. 
Классибл щIэныгъэ фIэкIа зимыIар за-
водым и унафэщIу лэжьащ! ЦIыху акъы-
лым пхуи гъэтIасэркъым апхуэдэр.

Зэкъуэшхэр дызэрыжыджэрыр, дызэры-
къуэгъур - ар ди анэращ зи тыгъэр. Нобэ и 
ныбжьыр илъэс 87-м нэсами, Тхьэм и шы-
куркIэ, жанщ. 

Стасрэ сэрэ дяку илъэситIщ дэлъыр, 
Мурат илъэсипщIкIэ нэхъыщIэщ. Абы 
къыхэкIыу, Стасрэ сэрэ дяку дэлъа псэ 
зэпыщIэныгъэр зэбгъапщэ хъун гъуэты-
гъуейщ. Муратрэ сэри дыапхуэдэщ. 
Пэжщ, Тхьэм къытхилъхьауэ дэтхэнэми 
хьэл-щэн хьэлъэ тхэлъщи, ди акъыл щызэ-
темыхуэ къохъу. Ауэ зэи зыщыдгъэгъуп-
щэркъым зылъ зэрытщIэтыр, ди зэ хуаку 
пщIэ дэлъын зэрыхуейрщ.

Ди шыпхъу закъуэращи, зыми си фIэщ 
ищIыфынукъым шыпхъум дэлъхур фIыуэ 
зэрилъагъум нэхърэ нэхъ лъагъуныгъэ 
гуа щIэ щыIэу…

И щапхъэмрэ и гъуазэмрэ
- Вячеслав, нобэрей ди зэIущIэр зыте-

ухуар уэрами, уи шынэхъыжь Станислав и 
гугъу уэзгъэщIынут. Илъэсий дэкIащ 
Станислав дунейм зэрехыжрэ, ауэ 
цIыхубэм ящы гъуп щэркъым абы и Iуэху 
щIэкIэу, цIыху бгъэдыхьэкIэу щытар. 
Апхуэдэу цIыхубэм укъалъэгъуныр уа-
сэншэщ...

- Станислав сыт и лъэныкъуэкIи пашэт, 
гъуазэт, уафэхъуэпскIым хуэдэт. Тхьэ ш-
хуэм апхуэдэу иухагъэнт Стас адыгэ 
лъэпкъым и пашэ хъуну… 

Абы и ныбжьыр илъэс 40-м фIэкIа къу-
дейт хыхьэхэкI Iуэхум къыщыхэлыды-
кIам, нэгъуэщI псалъэ къыхуэзгъуэтыр-
къым абы хузэфIэкIам. Нобэ нэхъ мылъку-
шхуэ зыIэ щIэлъу дуней псом цIыхуу те-
тыр къэзыпщытэ «ФОРБС»-м и лъагапIэм 
щытхэм ящыщ зым мыпхуэдэу жиIащ: «Дэ 
сыт, хэкIыпIэфI гуэрым зедгъэкIури, мыб-
деж дыкъыщыхутауэ аращ… Ауэ, модэ, 
Черкесск къалэм, зы щIалэ щопсэу, гъуэб-
жэгъуэщым (метеорит) хуэдэу хыхьэхэкI 
Iуэхум къыхэлыдыкIауэ».

И акъылкIи, и Iуэху щIэкIэкIи Стас зы-
ми схуегъэпщэнукъым. Пэжщ, пасэрей 
(античнэ) лIыхъужь Цезарь ебгъапщэ 
хъу ну къысщохъу. ГъэщIэгъуэнщ, ауэ и 
теплъэкIи абы ещхьт…

Зэкъуэшхэм ди Iуэхухэр фIыуэ кIуатэ 
щыхъуам, проекти 10-м нэс иджыри 
дгъэзэщIэну диIэт. Ауэ Тхьэшхуэм нэ-
гъуэщIу иухат...

Стас хуэгъэзауэ иджыри зы IуэхуфIым 
и гугъу сщIыну сыхуейщ. Иужь сихьащ 

1995 - 2000 гъэхэм къриубыдэу Станислав 
къикIуа гъуэгуанэр зэфIэгъэувэжыным. 
Ар тхылъу дунейм къытегъэхьэн, а зэман 
хьэлъэхэм шынэхъыжьыр зыпэщIэта 
гугъу ехьхэмрэ лъэпощхьэпохэмрэ Стас 
фIыуэ къэзыцIыхуу щытахэм, къыдэлэ-
жьахэм я гукъэкIыжхэмкIэ зэхуэсхьэсы-
жыну си мурадщ. 

Стас нэгъуэщI хьэл-щэн хэлъамэ, адыгэ 
лъэпкъым и тхыдэм нэгъуэщI лъэны-
къуэкIэ зигъэзэнкIэ хъунут. Аращи, 
лъэпкъми республикэми я зэрыхьзэриигъ-
уэм шыIэ къазэрыкъуэкIар куэдкIэ зи 
фIыщIэу щыта Стас ищIа IуэхуфIхэм я 
фэеплъыр дгъэщыпкъэжыныр, а Iуэхур 
зэфIэхыныр си пщэрылъу къызолъытэ.

IэнатIэмрэ къалэнымрэ
- IэнатIэшхуэ зыIыгъ политикым и Iуэ-

хур тыншу къыщIэкIынкъым. Сыт поли-
тикэ Iуэхум нэхъыщхьэу хэплъагъуэр?

- Абы и жэуапыр кIэщIщ: си къулыкъум 
си дежкIэ нэхъыщхьэу хэлъыр си хэгъуэ-
гум, абы щыпсэухэм зэрыслъэкIкIэ за-
щIэзгъэкъуэну Iэмал къызэрызитырщ. 

Сэ мы гъащIэм увыпIэ хэха щызиIэу 
къызолъытэ икIи зыми и фIыщIэ зы-
кIэрыс лъхьэну сыхуейкъым. СэркIэ нэ-
хъыщхьэр цIыху напэмрэ сыкъызыхэкIа 
лъэпкъым сэбэп сыхуэхъунымрэщ.

- Зэгуэр жыпIауэ щытащ: «Ныбжьыр 
хэкIуэтэху, лъэпкъ гупсысэр гуми щхьэ-
ми нэхъ къотIысхьэ». Адыгэм и нобэмрэ 
и пщэдеймрэ дауэ плъагъурэ?

- Стас дунейм ехыжа нэужь, зыкъысхуа-
гъэзат: «Вячеслав, Станислав и пIэм уи-
увэн, абы нимыгъэса Iуэхум пып щэн, 
лъэпкъым и пашэ ухъун хуейщ», - жаIэри. 
Абы щыгъуэми иджыпстуи жы зоIэ: «Стас 
хуэдэ щыIакъым икIи щыIэнукъым! Ар 
Тхьэшхуэм зы лIэщIыгъуэм зэ къигъэщI 
цIыху зырызыххэхэм ящыщт!»

АдреймкIэ, нобэ си къалэн пажэу къызо-
лъытэ лъэпкъым схузэфIэкI, си къару 
 къихь хуэсщIэныр. ЖысIэнщи, нобэ сы-
къэзыухъуреихь си ныбжьэгъухэри узы-
фIэ мыкIыжыну лъэпкъыпсэщ. Абыхэми 
сагъэгушхуэ, нэхъри къару къысхалъхьэ.

Адыгэ лъэпкъым и Iуэхум сызэреплъыр 
аращи, дэ тхыдэм и гъуэгубгъум ды-
къыщынэ хъунукъым. Дунейм ди лъэужь 
къытеднэн зэрыхуейм шэч къытесхьэр-
къым. Абы папщIэ, сызэреплъымкIэ, сыт и 
лъэныкъуэкIи: егъэджэныгъэмкIи, щIэ-
ны гъэмкIи, гъэсэныгъэмкIи, хьэрычэт 
Iуэ хумкIи, ди щхьэм пщIэ хуэтщIыжы-
нымкIи - дызэкъуэувэу ди Iуэху зэдэд-
гъэкIуэтэн хуейщ. Дэтхэнэ адыгэ цIыху-
ми къыгурыIуапхъэщ ди лъэпкъым ду-
нейм хуэфащэ увыпIэ зэрыщиIыгъын 
 хуейр. ЛIыхъужьыгъэрэ псэ къабзагъэкIэ 
псыхьа тхыдэ телъыджэ зиIэ лъэпкъым и 
щхьэр ину Iэтауэ дунейм тетын хуейщ. 

Сыт тщIэн, атIэ? Мис, апхуэдэу хъури, 
«лъэпкъыр тхыдэм дыхихьэжыхьащ». Сэ 
сыт щыгъуи жызоIэ икIи си щапхъэщ 
илъэс минитI дэкIыжа нэужь журтхэм я 
къэралыгъуэ зэрызэфIагъэувэжыфар. Си 
фIэщуи жызоIэ ди лъэпкъым и къэкIуэ-
нум фIыр ебэкIыну ущыгугъ хъуну. Ди 
лъэпкъ Iуэхур едгъэфIэкIуэныр дэтхэнэ-
ми ди IэмыщIэм илъщ.

- Вячеслав, УФ-м ФедерацэмкIэ и Со-
ветым и лIыкIуэхэр Сирием фыкIуэри, 
абы щекIуэкI зауэ гущIэгъуншэр адыгэ-
хэм къазэрылъэIэсым зыщывгъэгъуэ-
защ, ахэр Урысейм и щIэгъэкъуэн зэры-
хуэныкъуэм теухуауэ хъыбарегъащIэ Iэ-
натIэ зэхуэмыдэхэм уи псалъэ щыжы п-
Iащ. «Лъэбакъуэ минипщI пчын и пэкIэ, 
япэ лъэбакъуэр пчын хуейщ» китай пса-
лъэжьыр уэ жыпIэу зэхэсхащ. АтIэ ди 
лъэпкъэгъухэр Къэрэшей-Шэрджэсым 
къегъэблэгъэжынымкIэ зы лъэбакъуэ 
закъуи ди хэгъуэгум щамычыфауэ до-
лъытэ. Уэ дауэ а Iуэхум уеплърэ?

- Щамым къиIэпхъукIыну ди лъэпкъэ-
гъухэм яхуэгъэзауэ ди республикэм зы 
лъэбакъуи зэрыщамычар хэткIи нэры-
лъагъущ. Къуэш республикитIми да-
лъэщIыхьэнукъым а IуэхумкIэ. Ди Пра-
вительствэми, депутатхэми, къэкIуэжыну 
хуейхэми я Iуэхухэр зезыхуэну пщэрылъ 
зыхуащIа комиссэми - зыми я къалэныр 
ягъэзэщIакъым.

Нобэ зэхэуэ хьэлъэхэр щекIуэкI До-
нецк, Луганск щIыпIэхэм къиIэпхъукIхэм 
ди хэгъуэгу властри къулыкъущIэхэри 
ядоIэпыкъу. Аращ зэры щытын хуейри. 
Ауэ Щамым щекIуэкI зауэм зэхэзехуэн 
ищIа ди лъэпкъэгъухэр сыткIэ нэхъыкIэ? 
Украинэм къиIэпхъукI хэм дащыпыкъ-
уэкIыфкIэ, Хэкужьыр зи плъапIэу псэу 
адыгэхэм ди Iэр щIахуэдмышиифыр сыт? 

Мы Iуэхур зэхэзыгъэкIыфынур къэрал 
унафэщIхэращи, дэ абыхэм я деж нэд-
гъэсыпхъэщ зэрылъэпкъыу дызыгъэгу-
мэщI ди гурылъ-гурыщIэхэр. ИтIанэщ 
абы унафэ гуэр щигъуэтынур. 

Адрейуэ, лъэпкъым иIэщ Дунейпсо 
Адыгэ Хасэр, депутатхэр, цIыхубэр. А псо-
ми зызэщIагъакъуэмэ, Iуэхур зэрыкIуэтэ-
нум шэч къытесхьэркъым.

Ди хэгъуэгуми Щамми къыщызгъэлъэ-
гъуащ си еплъыкIэр. Псалъэм папщIэ, 
фонд къызэдгъэпэщу, адыгэу зызылъы-
тэж зы цIыху къэскIэ зы доллар къыхи-
лъхьэныр зы хэкIыпIэщ. Мылъку зэхэ-
дзэкIэщ апхуэдэ Iуэху хьэлъэр зэрыпхуэ-
гъэзэкIуэнур. Ауэ сакъыгурыIуакъым. 
Псалъэмакъ гуэрхэр, щхьэусыгъуэ зэхуэ-
мыдэхэр къагупсыс щыхъум, Дер унагъуэ-
цIэр зезыхьэу Щамым щыIэхэр си мы-
лъку кIэ Урысейм къисшэжащ. Унагъуий 
къэзгъэIэпхъуэжащ Къэбэрдеймрэ Адыгэ 
Республикэмрэ. Уеблэмэ зы бзылъхугъэ, 
сабиищ щIыгъуу, дэфтэри уни имыIэжу 
къэнауэ, лъэIукIэ зыкъыщысхуигъазэм, и 
унэгъуэцIи, хэт щыщми сыщIэмыупщIэу, 
ари къэсшэжащ. Апхуэдэ зы унагъуэм сом 
мин 500 техуэу къэдгъэIэпхъуэжу едгъа-
жьэри, сом мелуаным нызэрыхьэсащ уна-

гъуэр хэгъуэгухэм щебгъэтIысэхынымрэ 
я Iуэху зэхуэбгъэукIуэнымрэ текIуадэр.

Шэрджэс ДерБи
- Вячеслав, нобэ дыкъыздеблэгъа щIы-

пIэр телъыджэщ. Дызэрыщыгъуазэм кIэ, 
мыбдеж совет зэманым совхозым щыхь 
щигъэхъуу щытащ. Фэ сыт хувигугъэ мы 
щIыпIэ дахэм?

- Стас псэут нобэ «Биберд» цIэр зезыхьэ 
щIыпIэр къыщытщэхуам. Пэжыр жыпIэ-
нумэ, къызэрытщэхужа уасэм нэхърэ мы 
щIыпIэр зэщIэкъуэнымрэ гъэкъэбзэным-
рэ нэхъыбэ тедгъэкIуэдэжат.

Иджы нэм илъагъур къабзэщ. Илъэс 
зыбжанэкIэ узэIэбэкIыжмэ, абердино-ан-
гус жэм лIэужьыгъуэр къэтщэхуауэ мыб-
деж щыдогъэхъу. 

НэгъуэщI мурадыфIхэри худиIэщ мы 
щIыпIэм. Си гум щызгъафIэ гухэлъщ 
адыгэ шым и пщIэр къэIэтыжынымрэ ар 
зэфIэгъэувэжынымрэ. 

Сызэчэнджэща IэщIагъэлIхэм къызэра-
лъытамкIэ, мы щIыпIэр а Iуэхум икъукIэ 
тегъэпсыхьащ. АдэкIэ Iуэхур зэфIэгъэу-
вэным (абы куэд пыщIащи) и ужь диты-
нущ. «Черкесское ДерБи» фIэтщынущ. 
«Дер»-р - ди унагъуэцIэщ, «Би»-р - Биберд 
фIэщыгъэцIэр зезыхьэ щIыпIэм ахэр 
зэрыщагъэсэнуращ. 

Псапэ зыщIэ
- Хуэныкъуэм, гузэвэгъуэ хэхуам зы-

щIэбгъэкъуэным нэхъ псапэ сыт щыIэ? 
Тегъэчыныхьауэ жытIэфынущ нобэ ди 
республикэм щыпсэу унагъуэ къэс Дерхэ 
я псапэ ткIуэпс къатеткIуауэ. Сыт жы п-
Iэн абы теухуауэ?

- Илъэс 25-рэ хъуауэ хьэрычэт Iуэхум 
дыхэтщи, апхуэдиз зэман хъуауи псапэ 
тщIэну яужь дитщ. Зыми итхыркъым пса-
пащIэ Iуэхухэм мылъкуу тедгъэкIуадэр. 
Ар пщIэнри тэрэзкъым.

Сигу къокIыж зы Iуэхугъуэ. Зы махуэ 
гуэрым Стас и деж сыщIишащ, цIыху гуп 
къыхуэкIуауэ щысу. «Вячеслав, улIэжы-
нукъэ уэ?» - къызэупщIащ шынэхъыжьыр. 
«Ар сыт хуэдэ упщIэкIэ, сыт апхуэдэу 
щIыжыпIэр, Стас?» - жэуап стыжащ сэ.

«Инжыджышхуэ къуажэм газ дэшэн 
 хуейщ. Доллар мини 100 иумыту хъуну-
къым…» - къыщIигъужащ Стас…

Апхуэдэ щапхъэхэр куэды кIейщ. Нэ-
хъыщхьэр гузэвэгъуэ ихуа цIыхур къызэ-
рыдгурыIуэрщ. ДыпсэухукIэ, ди Iуэхур 
лэжьэхукIэ псапи тщIэнущ.

Гукъинэж щыхъуар 

- ЦIыхур зы ныбжь гуэрым нэсмэ, къи-
гъэщIам хуеплъэкIыж хабзэщ. Сыт хуэдэ 
Iуэху нэхъ гукъинэж пщыхъуар?

- ХьэрычэтыщIэ Iуэхум япэ лъэба-
къуэхэр зэрыщытчар си гум къинащ. Абы 
щыгъуэм жэщ-махуэм сыхьэт 15 - 16-кIэ 
дылажьэрт, зэрыжаIэу, «дунейр зэпыд-
гъэзэну дыхьэзырт!». Ди пашэр - пашэу 
щытыным къыхуигъэщIа, апхуэдэ хьэл-
щэнхэр зыгъэщыпкъэ Стаст. Абы ди гуры-
щIэр къызэриIэтымрэ дызэригъэгушхуэу 
щытамрэ псалъэкIэ жыIэгъуейщ. Игъа-
щIэкIи а лъэхъэнэр сщыгъупщэнукъым.

ХъуэпсапIэ
- ЦIыхум сыт хуэдиз имыбеягъми, гу-

гъапIэ, хъуэпсапIэ гуэр иIэщ. Щхьэусы-
гъуэ зэхуэмыдэхэм къыхэкIыу зэфIэ-
мыкIа, ауэ иджыри узыщIэхъуэпс щыIэ?

- Хьэуэ, сызыхуея къызэмыхъулIаIауэ 
схужыIэнукъым. СызыщIэхъуэпсыр зыщ 
- си унагъуэр, къыздалъхуахэр, си анэр 
узыншэнырщ, си быныр насыпыфIэ хъун-
ращ.

ФIэфI шхыныгъуэхэр
- Адыгэ лъэпкъ шхыныгъуэхэм ящыщу 

сыт хуэдэхэр нэхъ пфIэфI? Е европейра 
нэхъ пфIэгурыхьыр?

- Си лъэпкъ шхыныгъуэхэм япэсщIын 
щыIэкъым. Абы къикIыркъым европей, 
нэ гъуэщI ерыскъыхэр сфIэмыфIу. Ауэ ду-
нейм сыкъызэрытехьэрэ си Iум ит адыгэ 
шхыныгъуэхэм сэркIэ мыхьэнэшхуэ яIэщ. 
ИгъащIэкIи зы цIыхуми хуэпщэфIыжы-
нукъым си анэм и анэм (Зеикъуэ къуажэм 
щыщт, Щауэхэ япхъут) джэд шыпсыр 
зэрищIу щытам хуэдэу. Абы и IэфIагъыр 
ноби си Iум итщ. Си анэм жезгъэIэурэ 
нанэм лыбжьэр зэрищIу щытар стхыжащ.

Дуней псом пщэфIэкIэу тетыр щызэ хуэ-
хьэса тхылъ щыIэщи, абы джэд шыпсым и 
щIыкIэри итщ. Пэжщ, пщафIэхэм ар 
зэхуэмыдэущ зэращIыр.

«БыниплI сиIэщи, нэхъ мащIэ дыдэ зышх-
ри псоми дзы яфIэзыщри уэращ», - жи Iэурэ 
сыщыцIыкIум си анэр сыт щы гъуи къысте-
хъущIыхьырт. Ерыскъым уи ныбэр икудэн 
хуейкъым, ар IэфIу пшхы мыхъумэ...

Хъуэхъу
- Уи махуэм теухуауэ дэри мыпхуэдэ 

 хъуэхъу пхуэдгъэхьэзыращ:

Гъатхэ дыгъэу гъащIэр къыпхуэгуапэу,
Iуэхуу блэжьым нэхъри уигъэлъапIэу,
Узи лажьи - зым уи гугъу къамыщIу, 
Узыншагъэм зы мэскъал хэмыщIу,
Iуэхуу къыппыкъуэкIым упэлъэщу,
Уи жагъуэгъухэм нэхърэ унэхъ лъэщу,
Тхьэм къыуит иджыри насыпищэ!
КъэбгъэщIам хуэдизи къыпхупищэ!

Епсэлъар ЩОХЪУЖЬ Люсанэщ.

